
        
            
                
            
        

    
	Т. Жамъянсүрэн

	 

	ТЭРХ НУУРЫН ДЭГДЭЭХЭЙ

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номоос авч номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Түвдэнсүрэнгийн Жамъянсүрэн

	Зохиолч Т. Жамъянсүрэн 1931 онд Архангай аймгийн Тариат сумын нутагт төржээ.

	Т. Жамъянсүрэн бага, дунд, улсын багшийн дээд сургууль, ЗХУ-д Комсомолын Төв сургууль төгсөж 1959 оноос уран зохиолын ажлаа эхэлжээ.

	Т. Жамъянсүрэн «Тэр юү вэ?», «Эв зүй», «Зурам хөтөлсөн Чогчиго», «Ойн толь», «Аргай даргай түг», «Аяны хонх», «Хэн хэлнэ вэ», «Эмээгийн шагнал», «Эрх цэнхэр ишигний үлгэр» зэрэг номоо хэвлүүлжээ.

	 

	
ТЭРХ НУУРЫН ДЭГДЭЭХЭЙ

	 

	Уулын модод шарлаж

	Намрын дохио өгөв

	Усны зах мөхөөлтөж

	Хүйтний амьсгал оров.

	Улирлын сайхан зун

	Өссөн нутагтаа цэнгэсэн

	Усны олон шувууд

	Өмнийг зорих дөхлөө.

	Тэрхийн цэнхэр нуурын

	Хонгор алаг галуу

	Тэрсхэн бяцхан үрсээ

	Холын аянд дасгаж

	Өглөө, үдэшгүй дагуулж

	Үүгээр түүгээр ниссээр

	Урт холын нүүдэлдээ

	Урьдаас бэлтгэл хийсээр

	Сэтгэл санаа дэнсэлсэн

	Бүүдгэр нэгэн өдөр

	Цэрвүү алсын замдаа

	Шуударч гарахаар шийдэж

	Хоёр жигүүрээ гэмтээсэн

	Дэгдээхэй хүүгээ дуудаж

	Хоолой нь хэсэг зангирч

	Чимээгүй түгдэрч байснаа:

	— Цагаан хяруу цавцайж

	Цагийн хүйтэн эхэллээ

	Замагт нуур захалж

	Царцаж хөлдөх нь боллоо.

	Өд сөд нь гүйцээгүй

	Өөдөс бяцхан дүү нар чинь

	Өвлийн хүйтэн амьсгалын

	Эхний дохиог ч даахгүй

	Гүйж, нисэх нь ч ховордож

	Бөмбөрч чичрэх боллоо

	Ууж, идэхээр хомсдож

	Бүрзийн зутарч эхэллээ.

	Өчүүхэн жижиг дүү нарыг чинь

	Өвлийн хүйтнээс зайлуулж

	Өмнийн дулаан нутагт

	Түргэн хүргэлгүй горьгүй нь!

	Дэвэх жигүүрээ гэмтээсэн

	Дэндүү томоогүй хүү минь

	Тэртээ алсын далайд

	Хүрэх аргагүй болохоор

	Өлзийт энэ нууртаа

	Үлдэж хоцрохоос яах вэ дээ

	Өрөвчхөн сэтгэлт нэг нь

	Өргөж тэтгэх биз дээ.

	«Инээж далласан бүхэн

	Итгэлт нөхөр байдаггүй.

	Харахад тусгүй бүгд

	Хартан дайсан явдаггүй.

	Аяг зангаар нялуун ч

	Аргат үнэг аюултай

	Угийн төрхөөр сүрдэм ч

	Ухаант хүмүүс ачтай!» гэж

	Хоёр борхон нүднээсээ

	Усан нулимс бөмбөрүүлэн

	Хонгор хайртай хүүдээ

	Хойшдын үгээ захилаа.

	Хамгаас түшигтэй ээж нь

	Харьд одно гэдэг

	Хал үзээгүй дэгдээхэйд

	Хачин хэцүү байлаа ч

	Халамжит ээжийнхээ үгийг

	Эргэцүүлэн хэсэг бодоод

	Хайртай хөөрхөн дүү нарынхаа

	Эцсийн тавиланг санаад:

	— Нэгхэн биеийг минь гэсээр

	Нийтээр хохирох ёсгүй

	Ганц намайг сахисаар

	Гайд учирч болшгүй.

	Төрсөн бие балчир ч

	Төөхөн биеэ аргалаад

	Хаврын сард та нарыгаа

	Халуун дотноор угтана.

	Өрөвдөж намайг харсаар

	Өвөлтэй золговол аюултай

	Өнөө, маргаашгүй түргэхэн

	Нүүдэллэж нисэх нь дээр гэж

	Ухаант бяцхан дэгдээхэй

	Учирлаж ээждээ хэлээд

	Илж, таалж дүү нараа

	Ээлж дараалж үнсэв.

	Элбэрэл ихтэй ээж нь 

	Энхрий түүнийг дагуулж

	Эргэл тунгалаг нууртаа

	Эцсийн удаа шумбаад

	Гурван бяцхан дүүг нь

	Өөрийн хойноос дагуулж

	Гунигийн дуугаар ганганаж

	Өндөр аван хөөрөөд

	Толин тунгалаг нуурынхаа

	Торгон мандлаар нисэж

	Торойж хоцорсон хүүгээ

	Тойрч гурав эргээд

	Тэртээ далайг чиглэн

	Дэвэн дэвэн ганганалаа.

	Тэрсхэн гурван дэгдээхэй нь

	Даган даган гунганалаа.

	Хойтон хаврын улиралтай

	Хэрхэн золгохоо мэдэхгүй

	Хүйтэн цэнхэр нуурын

	Хөөсрөх мандалд хоцорсон

	Хөөрхий багахан дэгдээхэй

	Хөхрөх тэнгэр өөд ширтэж

	Алс далайг зорьсон

	Ачит ээждээ тэмүүлж:

	— Хөөрч нисэхийн заяагүй

	Хөвч жигүүргүй хүү чинь

	Хөхөө өвлийн хүйтнийг

	Хүлцэж яаж давна вэ?

	Халин дүүлэх жигүүр минь

	Эдгэрч өгдөг ч болоосой

	Хайртай ээжийнхээ хойноос

	Элэн нисээд очих сон.

	Урин хаврын улиралтай

	Учрах тавилан байдаг болов уу

	Учралт хайртай ээжтэйгээ

	Уулзахын ерөөл ирдэг болов уу? гэж

	Бүлтгэр хоёр нүднээсээ

	Бөөн бөөн нулимс дуслуулж

	Аянд шуударсан ээжийнхээ

	Араас мэлмэрч дуулахыг

	Үүлт тэнгэрээс ээж нь

	Чих тавин сонсоод

	Өр зүрхнээс шаналж

	Эргэж нууртаа буулаа.

	 

	* * *

	 

	— Алаг үр чамаасаа

	Алсалж холдох хэцүү ч

	Алдрай бяцхан дүү нарын чинь

	Ашдын тавилан горьгүй нь!

	Өдөр хоногоор ширүүсэх

	Өвлийн хүйтэн чангарч

	Өд сөд нь гүйцээгүй

	Өчүүхэн дүү нар чинь хөлдөх нь ээ.

	Өнөө шөнө л ээж нь

	Хүүтэйгээ хамт хоноод

	Үүр дөнгөж цаймагц

	Хээрийн аяндаа гаръя даа.

	Уяхан сэтгэлт нэг нь

	Томоогүй хүүг минь өрөвдөж

	Урьхан хаврын улиралтай

	Уулзуулж туслах биз дээ! гэж

	Буман олондоо итгэдэг

	Хайлган сайхан сэтгэлээс

	Булбарай жаахан хүүдээ

	Хандаж үгээ хэлээд

	Тэр шөнийн туршдаа

	Дэгдээхэй хүүдээ наалдан

	Сэвлэг өдийг нь илэн

	Сэтгэл тавиун хоноод

	Алтан шаргал наран

	Өөдөлж мандахаас өмнөхөн

	Амин хайртай хүүгээ

	Дуудаж сэрээн үнсээд

	Гурван бяцхан дүүг нь

	Өөрийн араас дагуулж

	Гунигийн дуугаар ганганаж

	Өндөр аван хөөрөөд

	Толин тунгалаг нуурынхаа

	Торгон мандлаар нисэж

	Торойж хоцорсон хүүгээ

	Тойрч гурав эргээд

	Тэртээ далайг чиглэн

	Дэвэн дэвэн ганганалаа

	Тэрсхэн гурван дэгдээхэй нь

	Даган даган гунганалаа.

	 

	* * *

	 

	Хамгаас түшигтэй ээжийгээ

	Харагдах бараагүй одоход

	Хал үзээгүй дэгдээхэйд

	Хачин хэцүү байлаа ч

	«Ачлалт хайртай ээжийнхээ

	Алаг зүрхийг эмтрүүлж

	Алс холын аянд нь

	Саад хийхээ болъё доо.

	Хөөрхөн нялх дүү нараа

	Хөлдөх дөхөөд байхад

	Хархан амиа бодож

	Хайлж уйлахаа зогсъё» доо гэж

	Бүлтгэр хоёр нүднийхээ

	Бөмбөрөх нулимсыг татаж

	Алслан нисэх ээжийнхээ 

	Араас мэлмэрч гүйсэнгүйг

	Үүлт тэнгэрээс ээж нь

	Чих тавин мэдээд

	Үрээн хайрлаж хоргодох

	Чин сэтгэл тайвширч

	Өндөр, өндөр уулсыг

	Дөтөлж даван цаашиллаа.

	Өргөн, өргөн талыг

	Гаталж дэвэн алсаллаа

	 

	* * *

	 

	Үнэн хайртай ээжийнх нь

	Ганганан гунганан дуулсаар

	Үүлт тэнгэрийн хаяа руу

	Үзэгдэх бараагүй одохыг

	Зальт улаан үнэг

	Отож ажин байгаад

	Далд дөнгөж ормогц нь

	Огло харайн босоод

	Дуучин шувууд нь буцчихад

	Уйтай чимээгүй дүнсийсэн

	Дугариг цэнхэр нуурынх нь

	Хөвөөнд шогшиж ирээд

	Далан давлагаат нуурынхаа

	Даамай голд хөвөх

	Даанч томоогүй дэгдээхийг

	Даллан, даллан дуудаж:

	— Балчир чамайг өрөвдсөөр

	Барааны газраас ирлээ.

	Эгц наашаа сэлээд

	Эгч наддаа ир дээ!

	Халуу дүүгсэн өргөө минь

	Хадат ууланд бариастай

	Хамаг амттан бүхэн

	Хагартал идсэн ч хүрэлцээтэй

	Хүйтэн нуурын мандалд

	Ганьхарч гуньж суухаар

	Хүссэн бүхэн чинь бэлэн

	Ганц эгчийндээ оч! гэж

	Залилж хуурахыг бодон

	Жартас жартас анивчив

	Зажилж идэхээр хорхойтон

	Арааны нь шүлс асгарав.

	Нялуун тэр үгэнд нь

	Итгэж дэгдээхэй хууртаад

	Шулуун хөвсөөр үнэг рүү

	Ихэд дөхөж явснаа

	«Инээж далласан бүгд

	Итгэлт нөхөр байдаггүй.

	Аяг зангаар нялуун ч

	Аргат үнэг аюултай!» гэж

	Цаглашгүй ачит ээжийнхээ

	Захиж хэлсэн үгийг

	Цайлган гэнэн дэгдээхэй

	Гэнэт ухаарч санаад

	Булт үсрэн эргэж

	Буруулж цаашлан зугтав

	Зальт үнэг сандарч

	Бушуухан нуур руу дэвхрэв.

	Эгцхэн дэвхэрсэн үнэгийг

	Эрчлэх давлагаа нөмөрч

	Эргээс улам холтгон

	Эргүүлж бөмбөрүүлж байснаа

	Асар хүчит давлагаа

	Ахиж нэг цацрахдаа

	Азаар, харин түүнийг

	Амьдаар эрэг дээр шиджээ.

	Хөлгүй нуурын гүнд

	Золгүй живэх шахсан

	Хүйтэн мөхөөлт усанд нь

	Хөлдөж осгох дөхсөн

	Санаа муут үнэг

	Дөнгөж өндийж босуутаа

	Өнөө жаахан дэгдээхийг

	Зангаж ингэж хэллээ.

	— Өөдгүй салбагар чамайг

	Өрөвдөж ердөө ч уучлахгүй

	Өнөөдөр намайг дөнгөсний

	Өшөө хонзонг мартахгүй

	Балагт нуурын чинь усыг

	Барьж хөлдөхийн цагт

	Гайт өрвөгөр чамайг

	Ганцхан шүүрч аваад

	Аргат эгчийгээ чадсаны чинь

	Амтат шанг үзүүлнэ дээ

	Хөөрхийлж бодолгүй дөнгөсний чинь

	Хөлс хувийг хүртээнэ ээ! гэж

	Үсэрч нуур руу ороод

	Үхэх шахсандаа хонзогнож

	Өнчирч хоцорсон дэгдээхийг

	Өширч занан өгүүлэв.

	Өдрийн норсон үс нь ч

	Үдэш болоход царцаад

	Хар төмрүүд зүүсэн шиг

	Хангир жингэр савчив.

	Үхтэл даарахын эрхэнд

	Үнэг үсчин чичирч

	Үдшийн бүрий болоход

	Өөрийн эрхгүй холдов.

	 

	* * *

	 

	Буцах цагийн аясаар

	Хүйтний эрч ч чангарлаа.

	Будант тэргэл нуур ч

	Хөлдөж гүйцэх нь ойртлоо.

	Уйлахаас цааш хариугүй

	Улаан нялх дэгдээхийг

	Өлсөж туйлдсан үнэг

	Үнхэх хоолондоо нэмэрлэхээр

	Өдөр бүрий эргэцэж

	Өөд уруугүй шогшино

	Өнхөрч дуугаран хөрвөж

	Өдий төдий саатна.

	Өрөмлөж хөлдсөн нуурын

	Өрхийн чинээхэн цоорхойд

	Өөрийн амийг аргацаах

	Өөвгөр жаахан дэгдээхэй

	Үнэгний аманд өртөх

	Өлзийгүй мөч ойртсоныг

	Өдөр цагаар ухаарч

	Үнхэлцгээ хагартал айж:

	«Өлгий цэнхэр нуур минь

	Өргүй битүү хөлдөх нь

	Өөдгүй өлөн үнэгний

	Өөш, зууш болох нь!

	Элэн халих жигүүр минь

	Эдгэрч тэнийдэг ч болоосой

	Өлөн араатны амнаас

	Эгцэлж дэвэн зугтаадах сан!

	Голын хайртай ээж минь

	Холын газраасаа ирээсэй

	Өнчин зүрхний зовлонгоо

	Өнжин хонон тоочихсон!

	Балчир багахан намайг

	Өөрийн үртэй зүйрлэж

	Башир үнэгний амнаас

	Өрөвдөж авраач, олон минь!» гэж

	Анхил багахан шувуухайн

	Уй гашуутай ганганахыг

	Алаг нүдний хараагүй

	Уулын өвгөн сонсоод

	Өнхөрч дуугаран гүйж

	Өөрийн чадлаар хурдалсаар

	Өрөмлөж хөлдсөн нуурын

	Өндөр эрэгт ирлээ

	— Зовж гуньсан шувуухай минь

	Хөвж наашаа ирээч!

	Өнчирч ганьхарсан чамайг

	Өргөж тэтгэхийг хичээе!

	Түрхэн зуурын зовлонд

	Шаналж цөхрөх хэрэггүй

	Төвшин нурууг барьж

	Санаа шулуун явагтун!

	Хугарч гэмтсэн жигүүр чинь

	Эдгэрч дүүлэхийн учир бий

	Хувирч холдошгүй ээж чинь

	Эргэж уулзахын учрал бий.

	Хоёр нүдгүй ах чинь ч

	Гуньж явсан удаагүй ээ

	Хотол олноо түшээд

	Гундаж ер зутраагүй ээ.

	Хойд уулын энгэрт

	Өөвгөр гэр минь байгаа

	Хоёул суухад давчуу ч

	Өвлийг өнгөрүүлж болох биз.

	Базааж зэхсэн хүнс минь

	Бага жаахан гэлээ ч

	Байгаа түүнийгээ хуваахад

	Бас ч учир бий! гэж

	Буянтай тусч өвгөний

	Бодож санаснаа хэлэхийг

	Болборой жаахан дэгдээхэй

	Болгоож сайхан чагнасан ч

	Санаа муут үнэгний

	Зальт арга санагдаж

	Сайхан сэтгэлт өвгөнөөс

	Зайлж бултахыг завдсанаа

	«Харахад навсгар бүхэн

	Хартан дайсан явдаггүй

	Угийн төрх нь сүрдэм ч

	Ухаант хүмүүс тустай! гэж

	Цаглашгүй хайрт ээжийнхээ

	Захиж хэлсэн үгийг

	Цайлган гэнэн дэгдээхэй

	Гэнэт ухаарч санаад

	Хөлгүй нуурынхаа гүнээс

	Хөвж сэлэн гарлаа

	Хөгшин буурал өвгөн дээр

	Хүрч шуудхан ирлээ.

	Итгэж ирсэн шувууг

	Өвгөн илж өхөөрдлөө

	Элгэндээ тэвэрч явсаар

	Өөрийн гэртээ авчирлаа.

	Шархалж хувилсан жигүүрийг нь

	Шалавлаж түргэлж үзлээ

	Зөрж хугарсан хэсгийг нь

	Барьж эвлүүлж боолоо.

	Хонин цагаан эмийг

	Хонон, өнжин түрхэв

	Үнэн сайн эмийг

	Өнжин хоног уулгав.

	Өрвийж бүрзийж ширэлдсэн

	Өд сөд нь ч сэргэв

	Өлсөж цангасан нь тайлагдаж

	Өнгө зүс ч оров.

	Дэлгэх хоёр жигүүр нь ч

	Тэнийж хөдөлж эхлэв.

	Тэгсхийгээд ер удалгүй

	Дэрвэж нисдэг болов.

	 

	* * *

	 

	Мөс цас хайлж

	Цагийн дулаан ч боллоо

	Мөрөн голууд гэсэж

	Мөшгөөр татан урслаа

	Хөдөө талын энгээр

	Хөх яргуй дэлгэрч

	Хөхиүн хаврын улирал

	Эргэх жамаараа ирлээ.

	Тэрхийн цэнхэр нуурын

	Хонгор алаг галуу

	Түмэн бээрийн тэртээгээс

	Хос жигүүрээ цуцтал

	Зэллэж ганганах шувуудын

	Түрүү татан нисэж

	Зэгст нууртаа үлдээсэн

	Томоогүй хүүгээ дуудсаар

	Энгүй холын аянаасаа

	Эргэж буцан ирлээ

	Энхрий бяцхан хүү нь ч

	Ээжээ тосон дэрвэлзлээ.

	 

	* * *

	 

	Өвлийн тэсгэм хүйтэнд

	Үхдэгийн даваанд хүрч

	Өлөн үнэгний аманд

	Өртөхийн аюулд тулгарсан

	Хайртай нялх үрд нь

	Халамжийн сэтгэл тавьж

	Халуун амийг нь авран

	Хаацайлж тэтгэж тусалсан

	Эгнэшгүй ачит өвгөнийд

	Эх галуу очив

	Эгэлгүй баярласан сэтгэлээ

	Ахин дахин өчив.

	Дэгдэх дөрвөн туурай нь

	Дэгс нэгэн өөтэй бол

	Тэнүүн говийг туулах

	Хулангийн унага хөөрхий сэн.

	Дэрвэх хоёр жигүүр минь 

	Хугас нэгэн сэвтэй бол

	Тэнгис далайг гатлах

	Жигүүртэн бид хөөрхий сэн.

	Амраг хайртай үрийг минь

	Дэвэх жигүүртэй болгосон

	Ачит хүн гуай таны

	Хосгүй ачийг мартахгүй

	Даль жигүүрийн хүчээр

	Далай тэнгисийг гатлан

	Хоёр нүдийг чинь эмчлэхийг

	Хойшлуулж тавилгүй түргэлье! гэж 

	Хонгор алаг галуу

	Өвгөнд амлаж хэлээд

	Ховор эмийг хайх

	Холын эрэлд гаран

	Хөхрөх уудам далайг

	Хөндлөн гаталж нисэн

	Хөвч уужим дэлхийг

	Өвч бүрэн тойрч

	Энгүй сайн эмийг

	Эрэн хайсаар олжээ

	Эмчлэх нарийн аргыг

	Эрхэмлэж сурагласаар мэджээ.

	Хорвоог хэрж олсон

	Ховор тустай эмээн

	Хосгүй энэрэлт өвгөний

	Хоёр нүдэнд дусаагаад

	Иллэг хийхээс эхлээд

	Эрэмбэ дараатай гүйцээх 

	Элдэв олон эмчилгээг

	Уйд цөхрөлтгүй хийхэд

	Ширгэх шахсан нүд нь

	Сэргэх төлөв олжээ

	Сүүл сүүлдээ тэгсээр

	Сүрхий хардаг болжээ...

	Саруул уудам хорвоогийн

	Сайхан байгаль тодорлоо

	Сайх өвгөн итгэхгүй

	Үймэрч баахан гөлөрлөө.

	Харах нүд нь гэнэтхэн

	Хараа орох нь энэ байж

	Өнгөт гэгээн орчлонг

	Үзэж баясах нь тэр байж!

	 

	* * *

	 

	Будант намрын улирал

	Буцаж жамаараа эргэхэд

	Нутгийн олон шувууд

	Нүүдлийн замдаа жигдэрлээ

	Тэрхийн нуурын галуу ч

	Үрсээ цөмийг дагуулж

	Тэртээ холын аяндаа

	Сэтгэл төвшин шуударлаа.

	Гадаад далайг зорин

	Ганганан гунганах шувуудын

	Өндөрт зэллэсэн цувааг

	Өвгөн удтал ширтэж, 

	Цагаан сүүнийхээ дээжийг

	Цацлан, цацлан өргөж

	Замын урт аянд нь

	Сайныг ерөөж үлдлээ.

	 

	1975 он

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ӨМНӨХ ҮГ

	 

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

